
Bogn termal, aua minerala e plattas-crap
La Val S. Pieder da la colonia gualsra al temp preschent

■ La Val S. Pieder è ina val laterala da
la Lumnezia e cumpiglia las vischnan-
cas da Son Martin e Val. Ils divers
aclauns situads en laVal S. Pieder èn da
derivanza gualsra ed èn vegnids coloni-
sads per gronda part nà dal Valragn (sur
ilCuolmVal).L’orientaziun vers nord è sta-
da terminada pir cun l’avertura dal stradun
Val-Glion il 1879. Oz è Val enconuschent
sco lieu da cura e profitescha en pli da l’ex-
plotaziun d’aua minerala e plattas-crap e
da la producziun da forza idraulica.

SonMartin
Vischnanca politica, circul Lumnezia, dis-
trict Surselva (fin il 2001 Glogn). Abitadi
sparpaglià situà tranter 1000 e 1700 m sin
ina spunda per gronda part fitg taissa dad
omaduas varts da la chavorgia dal Rain da
la Val S. Pieder. La vischnanca cumpiglia,
sper SonMartin, ils aclauns da Lunschania
(uffizi postal), Bucarischuna, Munt, Ga-
denstatt, Mariaga e Travisasch, entant che
quels da Feistenberg, Haspel e Montaschg
n’èn betg pli abitads. La vischnanca, preva-
lentamainda lingua tudestga, furma il cun-
fin linguistic cun il territori rumantsch.
1800 139 abitants; 1880 150; 1900 99;
1941 83; 1950 112; 2000 36. Son Martin
è vegnì colonisà ed urbarisà a partir dal
14avel tschientaner surtut da Gualsers. La
vischnanca suttasteva l’emprim sco feud
episcopal als signursdeTersnaus edeMont.
Il 1457 han relaschà ils Lumnezians ina le-
scha che scumandava ad immigrants esters
(persunas da lingua tudestgadaVal e da lin-
gua taliana dal Tessin e.a.) da cumprar ter-
ren respectivamain da s’acquistar tal en
Lumnezia cun maridar a Tersnaus. La ba-
selgia da S.Martin, attestada il 1345, è sta-
da fin il 1528 ina filiala da S. Vintschegn a
Pleif (vischnanca da Vella), alura è ella ve-
gnida attribuida aTersnaus. Il 1776 ha sur-

vegnì SonMartin in agenbenefiziat (da lin-
gua tudestga), dapi il 1868 appartegna la
vischnanca puspè a Tersnaus. Il 1671 fur-
mavan ils «hofs» da Son Martin in vischi-
nadi, dapi il 1878 ènquels politicamain au-
tonoms. La vischnanca tradiziunalmain
purila è vegnida electrifitgada, sco ultim
vitg en Svizra, il 1972–73. Ella è confrun-
tada cun ina ferma emigraziun. Megliera-
ziun generala (decidida il 1989) dapi il
2003. Ils uffants van a scola a Val. Part da
la populaziun da lingua rumantscha: 2000
14,0% / 14,0% (meglra lingua / tuttas in-
dicaziuns). Adolf Collenberg

Vals (Val)
Vischnanca politica, circul Lumnezia, di-
strict Surselva (avant il 2001 Glogn), vitg
situà a 1252 m al Rain da Val (tudestg Pe-
tersbach), cunLeis (1526m). La vischnan-
ca da Val cumpiglia l’entira Val S. Pieder e
cunfinescha al sid cun il Tessin. Ca. 1150
in Valle, tudestg Vals (uffizial) 1658 800
abitants; 1850 761; 1900 736; 1950 943;
1970 1037; 2000 885 (cun stagiunaris ca.
1000). Chats dal temp da bronz (erme
e Pass Tumél) e dal temp da fier (Cuolm
Val). La val ha subì ina cultivaziun exten-
siva tras Rumantschs en il 11avel e 12avel
tschientaner. En ils onns 1290 han existì
en il fund da la val quatter enfin set bains
cun allevament damuvel (oravant tut nur-
sas). Suenter il 1300 hanGualsers da laVal
dal Rain Posteriur e parzialmain probabla-
main era Blegnascs da lingua taliana (per
exempel Zervreila) colonisà la val. Pir il
1457han ils Lumnezians franà l’expansiun
dalsGualsers da la val viadora cun scuman-
dar als indigens da vender terren emaridar
utrò. Sin il territori communal da Val sa
chattan 14 alps; fin enturn il 1900 han ils
da Blegn chargià duas alps en la part inter-
na da la val sur il Pass dal Soreda.

L’uvestg da Cuira è stà dapi il temp aut-
medieval possessur da la gronda part dal
terren e purtader dals dretgs suverans ch’el
ha surlaschà en feud als baruns deBelmont
e pli tard als conts de Sax-Mesauc. Val ha
appartegnì ecclesiasticamain a la baselgia
da vallada lumneziana a Pleif/Vella. Avant
il 1345 è vegnida fundada in’atgna praven-
da, in plevon vegnmenziunà il 1520. Il pa-
trocini da la baselgia a Val Plaz, s. Pieder,
ch’ha era conferì il num a la val, è docu-
mentada il 1451. La nova baselgia conse-
crada als ss. Pieder e Paul datescha dal
1643, la chapluttadapelegrinadi daS.Ma-
ria a Camp dal 1692; ulteriuras chapluttas
èn vegnidas erigidas en las culegnas latera-
las. L’adesiun a la Lia Sura u Lia Grischa
datescha dal 1395, l’acquist dals dretgs su-
verans episcopals dal 1538. La vischnanca
da Val possedeva in’atgna dretgira civila
cun in mastral, per la giurisdicziun crimi-
nala è ella restada (per part cunter veglia)
unida cun la Lumnezia.Val cumpigliava ils
quatter vischinadis da Baselgia (zur Kir-
che), Camp (cun Soladüra), Valé (cun la
Val Peil) e Leis (cun Zervreila).

Ils bains isolads pratitgavan l’alleva-
ment da muvel e la cultivaziun dad ers. La
chascharia singula è restada en funcziunfin
en il 20avel tschientaner.Contacts ordaifer
la val (evtl. commerzi, modest export da
martganzia transportada sur il CuolmVal)
han existì oravant tut cun il Valragn e tras
ils martgads al sid dal Spleia e dal S. Ber-
nardin. Las culegnas stablas las pli exponi-
das a Zervreila ed en la Val Peil èn daven-
tadas aclas a partir dal 17avel u 18avel
tschientaner. Bain documentada è la mi-
graziun stagiunala da famegls (racolta) en
ilValragn e da blers uffants en laGermania
dal Sid (uschenumnads Schuobacheclers).
Val ha adina puspè patì d’inundaziuns e da
lavinas (1951 19 morts). Pir cun la con-

strucziun dal stradun Val-Glion (avert il
1879) è la vischnanca s’orientada vers il
nord. Il 1893 èn vegnids averts la chasa da
cura ed il bogn termal (in bogn è dentant
documentà gia il 1732), il 1970 in nov
center da cura da bogns. Il 1994–96 ha la
vischnanca incumbensà l’architect Peter
Zumthor d’eriger dal quarzit indigen in
bogn termalmodern, collià tras in corridor
sutterran cun l’Hotel erme (il 1998 ha
mess il chantun Grischun las erme sut
protecziun da monuments). Explotaziun
ed elavuraziun da plattas-crap (quarzit da
Val) tras l’interpresa da famigliaTruffer SA
(documentada gia avant 100 onns en la
cronica da famiglia; 2006 20 collavura-
turs) per la branscha da construcziun (50
% Svizra, 50 % Europa e surmar, oravant
tut America) e per equipaments interns
(sper las erme tranter auter era per la
Plazza federala a Berna e per in project da
l’architect Norman Foster a Londra). En
ils onns 1951–58 èn vegnidas construidas
las Ovras electricas Zervreila. Dapi il 1961
vegn vendida l’aua daVal («Valserwasser»).
Emprim runal 1964, alura avertura dal
Dachberg fin a 3000m.Val è la pli gronda
vischnanca e la suletta da lingua tudestga
en il circul da la Lumnezia ed è stada dapi
il 1988 en roda il lieu da la tschentada da
cumin. La basa economica daVal è oravant
tut il turissem. 2009 415 letgs da giasts; 96
999 pernottaziuns. Il 2005 lavuravan 23
% da las persunas cun activitad da gudogn
a Val en il sectur primar, 48 % en il sectur
terziar. Jürg Simonett

Valserberg (Cuolm Val)
Pass alpin (2504 m) che collia Val e la Val
S. Pieder cun il Valragn, tudestg Valser-
berg.Chats dal tempda fier a la via da pass.
A partir dal 14avel tschientaner han colo-
nisà Gualsers l’emprim la val laterala Peil,
alura la Val S. Pieder a partir dal Valragn e
sur il CuolmVal. Questa colliaziun è stada
d’impurtanza regiunala tranter il RainPos-
teriur ed Anteriur, schizunt per l’export da
muvel glarunais sco prolungaziun dal
Veptga. Fin en la segunda mesadad dal
19avel tschientaner furmava il Cuolm Val
la colliaziun principala per il provediment
da la Val S. Pieder cun vin e sal e per l’ex-
port da muvel a las fieras en il Tessin ed en
l’Italia dal Nord. Blers emploiads stagiu-
nals da la val gievan sur il Cuolm Val a la-
vurar en il Valragn. Cun l’avertura da la via
Glion-Val (1879) ha il Cuolm Val pers
si’impurtanza e la val è alura s’orientada
vers il nord. Jürg Simonett

Zervreila
Anteriura culegna situada a 1800 m en
la vischnanca politica da Val. 1301 alpis
de Seurera. Enconuschenta era sut il num
Zerfreila u Zafreila. A partir dal 14avel
tschientaner è il territori d’abitar da la

Val S. Pieder, populà oriundamain da
Rumantschs, s’extendì en las vals latera-
las. La derivanza dals colonists perma-
nents, menziunads il 1325 a Suverella,
n’è betg sclerida. Pussaivla è in’immigra-
ziun da Gualsers da lingua tudestga dal
Valragn e da colonists da lingua taliana
u tudestga dal Tessin. La Länta e la Lam-
pertschalp (talian Alpe Soreda) davos
Zervreila han appartegnì dal 15avel–
20avel tschientaner a vischnancas da la
Val dal Blegn (Castro, Marolta e Ponte
Valentino) e vegnivan chargiadas fin vers
la fin dal 19avel tschientaner sur il Pass
dal Soreda (2759 m). La chaplutta da S.
Baltramieu a Zervreila è vegnida erigida
avant il 1640. Entaifer il cumin da Val
furmava Zervreila cun Leis ina da las
quatter vischinanzas. En il 18avel
tschientaner duai la colonisaziun perma-
nenta da Zervreila, che sa concentrava
exclusivamain sin l’allevament damuvel,
avair chalà. En ils onns 1932–41 è ve-
gnida construida l’emprima via charra-
bla a Zervreila, en ils onns 1951–58 èn
suandadas las Ovras electricas Zervreila
cun in mir da serra da 150 m autezza ed
in batschigl d’accumulaziun da 100miu.
m³ ch’ha inundà ils dus aclauns Under
Boda ed Ober Boda. Jürg Simonett

Pass dal Soreda
Passadi a 2759m che collia la Lampertsch-
alp (talian Alpe di Soreda) sur las vals Scar-
radra e Luzzone cun Luorscha (Olivone).
1451 alpis Lombarda seu alpis de Saurera.
Ils 14 da zercladur 1451 han Caspar Tönz
de Strata, domicilià ad Iriel (Airolo), e ses
fragliuns vendì la Lampertschalp/Alpe di
Soreda a las vischnancas da Ponte Valenti-
no, Castro e Marolta en la Val Blegn. Ils
novs possessurs stuevan consegnar mintga
onn 12 crennas paintg a la baselgia da val-
lada ed ina ducata tschains a l’avugà epi-
scopal da Cuira. Ils Blegnastgs chargiavan
e stgargiavan l’alp sur il Soreda, la davosa
giada il 1885. La Lampertschalp (Alp lum-
barda vul dir taliana) era antruras ina cu-
legna da stad cun ina chaplutta (oz en rui-
na), consecrada a s. Antoni. Il 1998 è ve-
gnida sanada la senda sur il pass, utilisàmo
pli dad alpinists e chatschaders.

Adolf Collenberg

